
Тема. “Шамил Усмановның “Ачылган йозак” хикәясендә горурлык һәм юл куючанлык проблемасы” темасына проект яклау.
Максат. “Ачылган йозак” хикәясенең эчтәлегенә бәйләп, горурлык һәм юл куючанлык кебек төшенчәләрне аңлый һәм дөрес бәяли белергә өйрәтү, анализлау барышында төркемнәргә бүленеп эшли белү күнекмәләрен үстерү, мөстәкыйль фикер йөртүләрен камилләштерү.
Бурычлар:
1) белем бирү: укучыларның әсәрне аңлап үзләштерүенә ирешү;
2) белемнәрне ныгыту: әсәрдә күтәрелгән проблемаларның бүгенге тормышта актуаль булуын әсәрдән мисалларга нигезләнеп аңлату;
3) тәрбияви бурыч: укучыларда хезмәткә җаваплы караш, башкалар турында кайгыртучанлык, ярдәмчеллек, үз холкыңны уңай якка үзгәртү омтылышы тәрбияләү.
Тикшеренү предметы һәм объекты – Ш.Усмановның “Ачылган йозак” хикәясе.
Тикшеренүнең төп эчтәлеге. Проектта 4 бүлек тикшерелә. Алар түбәндәгеләр:
1. “Ачылган йозак” хикәясендә күтәрелгән проблемалар.
2. Әсәрдә күтәрелгән проблеманы ачуда кулланылган сурәтләү алымнары.
3. Хикәядә тасвирланган образларның төп проблеманы ачудагы роле.
4. Әсәрнең идея-эстетик кыйммәте.
Проектта катнашучы укучылар 2 төркемгә бүленеп эшли.
Төп таләпләр: эчтәлекне, төп проблеманы һәм нәтиҗәне ачык күзаллау.
Материал, җиһазлау. Ш.Усманов портреты, язучы турында өстәмә материаллар, һәр төркемнең үзе эшләгән презентациясе.

Дәрес барышы
Оештыру. Уңай психологик халәт тудыру.
Актуальләштерү. 
Укытучы. 20 гасыр башында яшәп иҗат иткән Ш.Усманов әдәби әсәрдә күтәрелгән проблемаларны аеруча сизгер һәм нечкә тоемлап язу осталыгы белән аерылып тора. Бу әдипнең барлык әсәрләре дә диярлек үз башыннан кичкән вакыйгаларга нигезләнеп язылган. Ш.Усманов гаять көчле оратор булган, русча да, татарча да бик оста итеп сөйләгән. Бик яшьли зур җитәкче урыннарга сайлана, бөтен эшчәнлеге татарлар арасында үтә. Гражданнар сугышында Оренбургта төзелгән татар батальонының комиссары була. Аңа кадәр Акчуриннар фабрикасында (“Мөселман фабрикасы”) слесарь булып эшли. 
Егерме өч яшьтә Шамил Усманов генерал дәрәҗәсенә күтәрелә. Әле ул татар халкының танылган язучысы, күп санлы хикәяләр, повестьлар, пьесалар авторы.
Сүзлек эше. Гарьләнү, отмычка, ялвару, әүвәл, зәһәр, нәүбәт, фәрман, жалованье сүзләренең мәгънәләрен аңлату.
Төп өлеш. 1 бүлек. “Ачылган йозак” хикәясендә күтәрелгән проблемалар.
1нче төркем чыгышы. 
1 нче укучы. Хикәядә күтәрелгән проблемаларның берсе – мактанчыклык, дияр идем. Әсәрнең төп герое йозакларны сүтеп җыярга оста, ачкычы югалган йозакларны да тиз арада ачып бирә ала. Шуңа да аның бу осталыгы белән мактанып аласы килә.
2 нче укучы. Әйе, Фәхри мактанып алырга ярата. Мактану сыйфаты кешене бизәми, әмма бу очракта Фәхринең мактануында хаклык та бар. Һәркемнең үзе белгәнне башкаларга күрсәтәсе килә. Бу – табигый. Булдыра алган эш белән бераз мактанып алсаң да ярый. Бу хисне башкача горурлык хисе дип тә йөртәләр.
2нче төркем чыгышы. 
1 нче укучы. Әсәрдә күтәрелгән тагын бер проблема – гади эшче белән җитәкче арасындагы мөнәсәбәт. Антроповка фабрикасының мастерскоенда слесарь булып эшләүче Фәхри белән мастерскойның башлыгы – механик арасында киеренке мөнәсәбәт урнаша. Механик үз кулы астында эшләүче Фәхригә аз хезмәт хакы билгели, аны авыр эшләргә куша. Үзен оста белгечкә санаучы Фәхри моның белән килешә алмый. Монда Фәхринең үзендә дә гаеп бар, дип уйлыйм. Әле яңа гына эшкә урнашкан эшчесе турында җитәкче белеп бетермәскә мөмкин.
2 нче укучы. Минем уйлавымча, әсәрдә кешене рәнҗетү, рәнҗеш проблемасы да бар. Фәхри, ярдәм итәсе килеп, конторага йозакны ачып бирергә килә. Моны хуплыйсы урында, механик аны куып чыгара. Моңа Фәхри бик гарьләнә һәм рәнҗи.
3 нче укучы. Мин әлеге хикәядә һөнәрле булу, хезмәт сөю проблемасы яктыртылган, дияр идем. Фәхринең яратып эшли торган эше бар, ул моңа зур тырышлык куеп өйрәнгән.
Укытучы. Укучылар, “Ачылган йозак” хикәясендәге проблемаларны дөрес билгеләдегез. Әмма тагын бер проблемага игътибар итик әле. Ул да булса – ярдәмчеллек, кеше хәленә керә белү проблемасы. Иң җаваплы мометта Фәхри дөрес карар кабул итә: үзенең горурлыгын һәм үпкәсен җиңеп, конторага йозакны ачарга китә. Әгәр бу эш эшләнмәсә, фабрика директоры эшчеләрнең хезмәт хакын күпкә киметәчәк, ә карт слесарь Беляевның гаиләсен ашатасы бар. Ул вакытта, Фәхри әйткәнчә, көндәлек хезмәт хакы 50 тиен генә булган бит.  
II бүлек. Әсәрдә күтәрелгән проблеманы ачуда кулланылган сурәтләү алымнары.
1нче төркем чыгышы. 
1 нче укучы. Әсәрдә сүз эшчеләр турында барганлыктан, язучы һөнәрчелек сүзләрен һәм гади сөйләм сүзләрен күп файдаланган. Механикның: “Чакырмаган җиргә тыгылма. Вон моннан!” сүзләре механикның үзен өстен  куюын, тупаслыгын аңлата. Үзенә шундый мөнәсәбәт күрсәтүләре белән килешмәгән Фәхри дә, үз кадерен үзе белеп: “Юк инде, господа. Мин сезгә алай итеп йөрергә хәерче малай түгел”, - дип конторага барудан баш тарта.
2 нче укучы. Язучы әсәрдәге вакыйганы җанландыру өчен диалог алымыннан да файдаланган. 
2нче төркем чыгышы. 
1 нче укучы. Әсәрдә кабатлау алымы бар. Фәхри конторага йозакны ачарга ике тапкыр бара: берсендә үзе теләп, ярдәм итәсе килеп, икенчесендә гарьләнсә дә, иптәшләренә булышу теләге аны яңадан конторага китерә. Димәк, Фәхри киң күңелле, кирәк вакытта горурлыгын җиңәргә сәләтле кеше буларак ачыла.
2 нче укучы. Хикәядә канатлы гыйбарәләр, фразеологизмнар да очрый, алар образларны ачарга ярдәм итәләр: “бай каршында бөтенебезнең базары төшә”, “конторага аяк атламыйм”, “борын төбеннән үтеп”, “гарьлек тамагыма ачы төен булып тыгылды”, “күңелемә беркетеп куйдым” , “йөрәк шаулап китте” һ.б.
Укытучы. Рәхмәт, сез бик матур фикерләр әйттегез. 
III бүлек. Хикәядә тасвирланган образларның төп проблеманы ачудагы роле.
1нче төркем чыгышы. 
1 нче укучы. Төп образ – Фәхри. Ул тормыштан алынган образ, прототибы язучы үзе, дип уйлыйм. Фәхри образы әсәрдә күтәрелгән проблемаларны ачуда зур роль уйный. Ул хезмәт сөючән, эшне ахырынача җиткереп эшли белә, җаваплы да. Үз дәрәҗәсен  яхшы белә торган кеше ул.
 2 нче укучы. Механик образы да проблеманы ачуда зур әһәмияткә ия. Аны таләпчән, беркадәр кырыс кеше дияргә була. Үз кул астында эшләүче кешеләрне яхшы белмәве күренә, шулай ук ул Фәхригә карата әйтелгән тупас сүзләре өчен дә гафу үтенүне кирәк тапмый. Минемчә, җитәкче кеше оста психолог та булырга тиеш.
2нче төркем чыгышы. 
1 нче укучы. Миңа Фәхринең үз-үзен яклый белүе ошады. Өстәл тартмасын ачып биргәч, Фәхри директорга бу турыда үзе белдерә: “Мин ачтым!” – ди. Югыйсә бу эш өчен Фәхри кебек гади эшчегә бер нәрсә дә тимәгән дә булыр иде.
2 нче укучы. Василий Петрович Аникинны Фәхринең иң якын хезмәттәше дип әйтеп була. Ул аны яратып “Фахрейка” дип йөртә, механикка да аның булдырып эшләвен аңлата, ярдәм сорап та Фәхри янына үзе килә, Беляев турында да кайгырта. Эшләгән хезмәте өчен мактый да белә: “Молодец, Фахрейка!” – ди ул Фәхригә, өстәл тартмасын ачкач. 
Укытучы. Әсәрдә кеше образларыннан тыш, йозак образы да бар. Язучы аны әсәрнең исеменә дә чыгара. Ачылган йозак дип Ш.Усманов Фәхринең күңелен атый. Механикка үпкәләп йөргән Фәхринең күңеле бикле йозак хәлендә була, ә инде директорның өстәл тартмасын ачып биреп, хезмәттәшләренә дә ярдәм итә алгач, ул сөенә, аның күңелендәге үпкә юылып төшкәндәй була.
IV бүлек. Әсәрнең идея-эстетик кыйммәте. 
1нче төркем чыгышы. 
Укучы. Шушы кыска гына хикәядә гадәти генә тормыш вакыйгасы тасвирланган, ул кешеләр арасындагы мөнәсәбәтләрне яктырта. Без ялгыз яшәмибез, һәрвакыт кешеләр арасында, коллектив эчендә укыйбыз, эшлибез. Әсәр башкаларга карата ярдәмчел, игътибарлы булырга, хезмәтне сөяргә өйрәтә.
2нче төркем чыгышы. 
Укучы. Кеше кем генә булмасын, нинди һөнәр сайламасын, үз эшенең остасы булырга тиеш. Моңа  вакытыңны да, көчеңне дә жәлләмәсәң генә ирешеп була. Димәк, булачак һөнәреңне бөтен яктан уйлап, сәләтеңне һәм булдыра алачагыңны белеп сайларга кирәк.
Укытучы. “Кеше холкын күзәт, үзеңнекен төзәт” ди халык мәкале. Әсәрнең идеясе шушы мәкаль эчтәлегенә бик тә туры килә. Әсәр дәвамында Фәхри күп төрле хисләр чуалышында кала: үзенең булдырып эшли белүе белән канәгатьлек хисе,  үпкә хисе, гарьлек, кирелек, үз-үзе белән каршылык, кайгыртучанлык, борчылу...  һәм шатлык хисе. Фәхри башкалар хакына үзендәге кирелекне, тамагына төен булып тыгылган гарьлек хисен җиңә алды һәм нәтиҗәдә аның күңеле сафланып, пакъләнеп калды.  Фәхри – көчле кеше!
Йомгаклау. Ике төркемгә дә матур фикерләрегез өчен рәхмәт белдерәм, сез хикәяне игътибар белән, аңлап укыганыгызны күрсәттегез. Проект якланды, ә хәзер, әйдәгез, Фәхри образына синквейн төзеп карыйк.
Фәхри
· хезмәт сөючән		ярдәмчел
· гарьләнә		киреләнә	шатлана
· Хезмәттәшләрен уңайсыз хәлдә калдырмый
· Чын Кеше
Өй эше. “Минем холкым – минем язмышым” темасына миниатюр инша язарга.
